Светлана ВОРДАКОВА

ЙӦСКАЛЫК БИБЛИОТЕКАЛЭН ШЫКЫСАЗ

ШАЕРТОДОН
Шумилов Е. Ф. Трудфронт: героические дела и повседневная жизнь кузницы оружия на Иже. – Ижевск : Удмуртия, 2015. – 223 с.

Тодмо шаерчилэн книгаез Кыкетӥ Дунневыл ожмаськон вакытэ Ижкарын улонлы сӥземын. Иж заводлэн, эмчиослэн, дышетӥсьёслэн ужамзы, цирк пуктон, Ӟуч театрез но Иж епархиез усьтон, Вормонлы сӥзем парад но трос мукетыз сярысь тунсыко ивортонъёсын тодматэ.

Христолюбова Л. С. Трактористки Удмуртии военных лет. – Ижевск : Институт компьютерных исследований, 2015. – 378 с.

Книгаын Кыкетӥ Дунневыл ожмаськон вакытэ 1500-лэсь трос тракторен ужам кышномуртъёслэн нимъёссы ёросъёсъя радъямын. Котькудзы сярысь вакчияк ивортон, куд-огезлэн туспуктэмез сётэмын.

В едином строю. – Ижевск, 2015. – 95 с.

Книгае эмсузэръёслэн, санинструкторъёслэн, фельдшеръёслэн Быдӟым Атыкай ожмаськон вакытэ ужамзы сярысь очеркъёс, документъёс но туспуктэмъёс пыремын. Озьы ик бичет Ижевскысь фельдшерско-акушерской, Сарапулысь акушерско-сестринской школаос, дышетӥсьёс но выпускникъёс, 1941–1945 аръёсы Удмуртие интыяськем эвакогоспитальёс сярысь статьяосын тодматэ.

Коробейников А. В. НКВД и милиция Удмуртии в годы Великой Отечественной войны. – Ижевск : Иднакар, 2015. – 278 с.

Архивысь материалъёс вылэ пыкиськыса, книгае Удмуртиысь НКВД-МВД-ын ужам 400-лэсь трос ожмаськонэ пыриськем адямиослэн биографиоссы, соослэн подвигъёссы сярысь гожтэмын.

Курганов Н. Г. О руководителях Удмуртии (1960–1990 гг.). – Ижевск : Шелест, 2015. – 224 с.

Николай Геннадьевич Курганов очеркъёсаз ӵош ужам эшъёссэ – 1960–1990-тӥ аръёсы Удмуртиысь кивалтӥсьёсты – КПСС-лэн Удмурт областной комитетысьтыз, Ижкар но ёрос комитетысьтыз секретарьёсыз, Министръёслэн Кенешсылэсь председательёссэ – тодаз вае.

Попов Ю. А. Велоспорт в Удмуртской Республике. – Ижевск : Удмуртия, 2015. – 127 с.

Велоспортлы сӥзем нырысетӥ книгаын Удмурт шаерысь спорт клубъёсын, нылпи школаосын велосипедэн ворттылонлэн азинсконэз возьматэмын. Тужгес саклык висъямын «Удмуртская правда» газетлэн кузьымез понна трос нуналъем ӵошатсконъёслы. Изданилэн пумаз спортсменъёслэн, тренеръёслэн, та удысын ужез радъясьёслэн вакчияк биографизы сётэмын.

КЫЛТОДОС
Атаманов М. Г. Язык земли удмуртской: историко-этимологический словарь топонимов Волго-Уральского региона = Удмурт музъемлэн аснимъёсыз. – Ижевск, 2015. – 991 с.

Михаил Гаврилович Атамановлэн кыллюкамаз Удмуртиысь но бускель шаеръёсысь, кытын азьвыл улылӥз удмурт калык, инты нимъёслэн (кар, гурт, шур, гурезь, возь, нюлэс, ты, археология синпелет нимъёслэн) пуштроссы эскериське. Валэктонъёс алфавитъя радъямын, узырмытэмын на преданиосын, дуркылъёсын, контурной картаен, туспуктэмъёсын.

ЛИТЕРАТУРАТОДОС
Арекеева С. Т. Удмуртская драматургия ХХ – начала XXI века : учебно-методическое пособие / С. Т. Арекеева, Т. И. Зайцева. – Ижевск, 2015. – 147 с.

Студентъёслы ас кожазы ужан текстъёс сяна, издание С. Т. Арекеевалэн но Т. И. Зайцевалэн тодослыко ужъёссы, театръёсын 1924–2007-тӥ аръёсы пуктэм спектакльёслы «Гудыри», «Кенеш», «Удмурт коммуна», «Пролетар кылбурет удысын», «Удмуртская правда», «АИФ Удмуртии» газет-журналъёсын пӧртэм авторъёсын печатлам рецензиос пыремын.

ЧЕБЕРЛЫКО ЛИТЕРАТУРА

Ар-Серги В. В. Кам вылын. – Ижкар : Удмуртия, 2015. – 303 с.

Вячеслав Ар-Сергилэн бичетаз азьвыл но али гожтэм 27 веросъёсыз пыризы, тросэз соос пӧлысь нырысьсэ «Удмурт дунне» газетын печатласькизы. Веросъёслэн нимъёссы ик тунсыкоесь: «Горегей Ивантэк чай юон», «Шоро-куспо югдур», «Пашка Педор – транзит», «Ньыль лудкечъёс кадь улон-вылон», «Песянайлэн индылонэз» но мукет.

Загребин Е. Е. Суп из крапивы. – Ижевск : Удмуртия, 2015. – 79 с.

Книга пиналъёсты Егор Загребинлэн ӟуч кылэ берыктэм веросъёсыныз но пьесаосыныз тодматэ.

Диева А. З. Очнись, душа! – Ижевск : Удмуртия, 2015. – 95 с.

Ада Диевалэн бичетаз кылбуръёс, поэмаос но сонетъёс люкамын, кудъёссэ ӟуч кылэ Анатолий Демьянов, Леонид Васильев, Александр Мартьянов берыктӥзы.

Суворов Ф. А. И опаду я листьями златыми = Туйву куарен мон усьыло. – Ижевск : Удмуртия, 2015. – 159 с.

Книгае гожъяськисьлэн но журналистлэн Фёдор Суворовлэн ӟуч но удмурт кылын кылбуръёсыз, сонетъёсыз, басняосыз но частушкаосыз пыремын.

Михайлов М. Л. Мон одӥг пол уг сайка улыны... – Ижевск, 2014. – 31 с.

Микаль Михайлов – Татарстанысь егит дышетӥсь, журналист, кылбурчи но бард. Солэн нырысетӥ кылбур бичетэз поттэмын Удмурт егитъёслэн мерлыко «Шунды» огазеяськонзылэн юрттэменыз.

УСТОЛЫК
Я тебя вспоминаю = Мон тодам вайисько: воспоминания современников о выдающемся удмуртском композиторе Германе Афанасьевиче Корепанове (1924–1985) / сост.: А. Н. Голубкова, А. Г. Корепанов. – Ижевск, 2014. – 299 с.

Книгае тодмо удмурт крезьгурчи Герман Афанасьевич Корепанов сярысь ӵыжы-выжыосызлэн, музыкантъёслэн, журналистъёслэн, тодосчиослэн, гожъяськисьёслэн, суредасьёслэн тодэ ваёнъёссы люкамын.

Кузьмина Ю. И. Алнашысь крезьгуро тулкымъёс = На волнах алнашских мелодий: творческие биографии, песни. – Сарапул, 2015. – 259 с.

Бичет Алнаш ёросысь крезьгурчиослэн тодмо луэм но выль, бадӟымъёслы но пичиослы нотаосын кырӟанъёсын тодматэ. Котькуд авторлэн туспуктэмез но биографиез сётэмын.

П. И. Чайковский – годы детства / авт.-сост. Ю. Ю. Конарева, Т. Б. Жуйкова – Ижевск ; Воткинск : Парацельс, 2015. – 113 с.

Тодмо крезьгурчилэн П. И. Чайковскийлэн пичи дырыз но Чайковскийёслэн семьязылэн Вотка заводын улон вакытсы сярысь тодыны луоз та книгаысь. Издание туспуктэмъёсын, гожтэтъёсысь но дневникъёсысь чуръёсын узырмытэмын.

Выль удмурт кырӟан: удмурт кырӟанъёс. – Ижевск : Удмуртия, 2015. – 255 с.

Бичетэ пыремын авторъёсын гожтэм но калык кырӟанъёс.

Художники Удмуртии, 1920–2015 годы = Удмуртиысь суредасьёс, 1920–2015 аръёс : / сост. Е. П. Виноградова, В. О. Гартиг. – Ижевск : Удмуртия, 2015. – 199 с.

Альбом-каталог Удмуртиысь художникъёслэн (соос пӧлын живописецъёслэн, графикъёслэн, скульпторъёслэн, гравёръёслэн, декоративно-прикладной искусствоя усточиослэн) вакчияк улон но ужан сюресэнызы, соослэн Удмурт Элькунысь изобразительной искусствоосъя музейлэн фондаз утиськись ужъёсынызы тодматэ.

ФОЛЬКЛОР
Зарни крезь = Золотые гусли / сост. Т. Г. Владыкина-Перевозчикова. – Ижевск : Удмуртия, 2015. – 303 с.

Кылосбур тодосъёсъя докторен Татьяна Григорьевна Владыкина-Перевозчиковаен дасям бичетэ удмурт калык выжыкылъёс, мадьёс, кырӟанъёс, визькылъёс, лэчыт веранъёс, чаклан-эскеронъёс, тункылъёс, куриськонъёс, вазиськонъёс, мадиськонъёс пыризы.

Мифы, легенды и сказки удмуртского народа / составление, перевод, обработка и предисловие Н. П. Кралиной. – Ижевск : Удмуртия, 2015. – 127 с.

Книгаын удмурт калык мифъёс, дауркылъёс, выжыкылъёс ӟуч кылын сётэмын. Таӵе пуштросъя радъямын: «Инмар но Вукузё», «Адями но Инмар», «Адями Вукузёлэн кужмызлы пумит», «Инкуазь но адями».

ПЕДАГОГИКА
Актуальные вопросы преподавания социально-гуманитарных дисциплин в школе. – Ижевск : АОУ ДПО ИПК и ПРО УР, 2015. – 81 с.

Бичетэ тодосчиослэн, дышетӥсьёслэн 16-тӥ апреле ортчем улоскуспо научно-практической конференциын лыдӟем ужъёссы пыризы. Статьяосын туала школаын выль технологиосты но шудонъёсты кутон, пӧртэм дисциплинаосты герӟаса дышетон ужпумъёс эскерисько.
